Хәерле көн,    Хөрмәтле авылдашлар, хөрмәтле Тимур Дмитриевич, килгән кунаклар!

Авыл башлыгы һәм авыл җирлеге  депутатлар  Советы эшчәнлеге турында  халык  алдында  елга ике мәртәбә  отчет  тоту   инде традициягә әйләнде. Бу җыенда без башкарылган эшләрнең  нәтиҗәсен бәяләрбез , алда торган проблемаларны, максатларны  ачыкларбыз диеп уйлыйм.

Җыен алдынан сезгә районның терле оешма вәкилләре  белән очрашу оештырылды,  үзегезне борчыган сораулар белән аларга мөрәҗәгать итәргә мөмкин иде. Сорауларыгыз калган булса әйтерсез.

Үтеп баручы елда авыл җирлеге Советы эшчәнлегенең төп юнәлешләре  авыл җирлегенең Уставы һәм “Социаль - икътисад үсеш программасы” нигезендә алып барылды.

Үткән отчет чорында  төп игътибар халык белән эшләүгә юнәлтелде. Шул вакыт аралыгында 850  мөрәҗәгать кабул ителде.Аларны  вакытында һәм  уңай  хәл итәргә тырыштык.

Авыл Советы эшчәнлегенә килгәндә 8 авыл җирлеге Советы  утырышы үткәрелде. Көн тәртибенә төрле мәсьәләләр куелып  карарлар кабул ителде.

Минем  тарафтан 25 күрсәтмә бирелде, 12 карар чыгарылды.

Иң мөһиме авыл җирлеге бюджетының үтәлеше.Үзебез җыя торган салымнарны 116 % итеп үтәдек. Быел ул күрсәткеч зур түгел , барлыгы 199мең /(231 мең итеп үтәлде )генә тәшкил итте.   Салым кодексындагы үзгәрешләрдән чыгып физик затларга җир һәм милек  салымы сроклары үзгәрде. Хәзер 2011 ел өчен  физик затлар бу салымнарны :

Җир салымын- 2012елның  беренче ноябреннән соң;

Милек салымын -2012елның  беренче ноябренә кадәр түләргә тиеш була.

Бу үзгәрешләр җирле бюджетның керем өлешен тезүгә тискәре йогынты ясады. Салым аз күләмдә керде,  авыл җирлегендә ниндидер эшләр башкарырга  мөмкинлекне чикләде. Шушы чор эчендә без җир кадастр палатасы белән чагыштыру үткәреп ,теркәлмәгән  җир участокларын  ачыклап  аларны теркәү өстендә зур күләмдә эш башкардык.  Бүгенгесе көндә безнең авыл җирлегендә барлыгы 404 кадастр номеры билгеләнгән шәхси кулланышка бүленгән җир бар.(Ындыр) Үткән ел шуларның нибары 145е  генә  теркәү үтеп шәхси милек итеп расланган булса, ел дәверендә тагын 45 ләп хуҗалык дәүләт теркәве үтте. Тагын  15   үтәргә тиешле йорт җирләре белән торучы хуҗалыкларыбыз бар. Ел беткәнче бу иптәшләргә теркәү эшен башкарырга кирәк.Теркәлмгән очракта җир контроль палатасы тарафыннан зур штрафка тартылуыгыз бар. Бөтенләй хуҗасыз, буш ындырлар саны 118 гә җитәкән иде.Без аларны дәүләт милке итеп теркәдек.
һәм җир кирәк диеп мөрәҗәгать итүчеләргә арендага бирә алабыз.

Пай җирләренә килгәндә, 536 пай җире бар ,шуларның 468 теркәү үткән,  32  теркәү үтәргә тиеш, 36 пай  җире невостребованныйлар рәтендә йөри. Теркәү үткәннән соң үлгән авылдашларның туганнарына мирас итеп күчерә барырга кирәк. Күчмәгән очракта  пай өчен файдалана алмыйсыз.

Авыл җирлегендә булган хосусый милекне теркәү  буенча да  беркүпме эш башкарылды. БТИ хезмәткәрләрен чакыртып 15 хуҗалыкка паспортлар булдырылды һәм дәүләт теркәве үтте.

Шулай ук безнең авыл җирлеге бюдҗеты район, республика авыл бюдҗетлары күләме белән  чагыштырганда иң  түбән. Ник дисәң, күп җирләребез хуҗасыз, милек салымына килгәндә дә шундый ук хәл, авылда  буш йортлар күп һәм алар күбесе дәүләт теркәве үтмәгән ,   теркәү үткәннәре дә  күбесе пенсионерлар артында.Ә бит җирле бюджет физик затларның салымнарыннан туплана. Салымнар күбрәк кергән саен, җирлекнең авылны төзекләндерү буенча эшләр башкару мөмкинлеге дә арта. Әйтик, шул ук һәйкәлләрне, зиратларны, юлларны рәткә китерү.
Шулай да, агымдагы елда авыл җирлегендә хәлдән килгән кадәрле төрле эшләр башкарылды- зиратларны ремонтлауны тулысынча тәмамладык, санашып кына бетерәсе калды.  Район-коммуналь хуҗалыгы җитәкчесе Рамиль Мидехат улы Хисамов бераз акчалата ярдәм итәргә вәгъдә бирде.  Бер зиратка керү өчен Татавтодор оешмасы 100 м асфальт юл һәм площадка ясады. Бу оешма җитәкчеләренә бары тик  рәхмәт кенә әйтәсе килә. Язын авыл урамнарын, елга башларын җыештыру,  куак утырту эшләрен башкардык. Урамнарны тигезләргә тырыштык. Төрле чаралар, бәйрәмнәр оештырдык.

Авыл җирлегенең торышы  миннән генә  тормый. Күп җитешсезлекләрдә халык безне гаепләргә ашыга. Ә зиратка өмәгә яки урам чистартырга чакырсаң, эшкә бик ашкынып тормыйсыз. Авыл – ул шунда яшәүчеләрнең уртак язмышы, шуңа күрә дә җирле үзидарә турындагы законда авыл җирлеге эшчәнлегендә барча кешеләрнең бердәм катнашуы каралган. Бердәм булып, авырлыкларны бергә җиңгәндә генә матур тормышка өмет итеп була. Яз башлары ,көзге яңгырларда трактор һәм башка зур техника белән юлларны издереп йөрү, шул авылда яшәүче кешеләр эше түгелме? Күреп торасыз нинди колеяләр барлыкка килде, урамны аркылы чыгарга калмады. Чүпләрне урамга чыгарып ташлауны да кайберләребез норма  диеп уйлый. Яз җитү белән , ике көтү оештыруга да карамастан,  Габдулла Тукайның “Кәҗә белән сарык” әкиятендәгедәй,  бар терлекләрегезне урамга чыгарып җибәрәсез. Кагыйдә буенча болар бар да катгый тыела. Берничә авылдашны админстратив җаваплылыкка  тартырга туры килде.

Бүгенгесе көндә урамнарны яктырту өчен 93 лампочка яна. 2011елның 10 аенда шуңа 300 мең сум акча тотылган . Бюдҗет акчасын экономияләү максатыннан чыгып быел ике ТП га счетчик -фотореле куеп,1 км бишенче линия тартып,33 фонарьны бишенче линиягә күчердек. Ул  Коминтерн, Камиль Якуб урамының бер өлеше,  Комсомол, Тукай,  Совет урамының бер өлеше,  Пионер урамының бер өлешенә  туры килде. Әлегә документ эшләрен башкарып бетерәсе бар.Киләчәктә тагын калган урамнарны тәртипләп,  юк урыннарга фонарьлар куеп бишенче линиягә күчерәсе бар. Электр утын экономияләмәсәк, безнең бюдҗет ул чыгымнарны күтәрә алмаячак. Чөнки киләсе елның июль аеннан эл.утына тагын 11 %ка бәяләр артачак.  Безнең авылны яктырту ,кардан арчу  бик кыен ,ник дисәң ,авылның мәйданы 600 гектар тәшкил итә , йортлар сирәк урнашкан .Үткән кыш трактор белән Альберт Альфик улы ярдәм итте,быел бу хәлдән ничек чыгарбыз,билгесез?!

Авыл кешесенең бар булган кереме, бизнесы ул терлекчелек.Ишегалды тулы мал-туарың бар икән , димәк синең тормышың яхшы дигән сүз.  Шунысы  сөенечле , соңгы елларда төрле илкүләм программалар, дәүләт ярдәме дә шәхси хуҗалыкларда терлек, кош-корт асрарга теләгән яисә  башкача үзенә мәшгульлек тапканнарга ярдәм кулы сузарга әзер. Гаилә фермасы дип аталган программа эшләп килә. Районыбызда 17 гаилә шушы программада катнашырга теләк белдерде. Берничәсе эшләрен башлап та җибәрде. Кызганычка каршы бу программада катнашырга безнең авыл халкы әлегә куркып тора.  Мондый мөмкинлектән  файдаланып калырга кирәк. Дөрес, әлегә авылда терлекләрнең баш саны артканнан артып тора. Шулай ук шәхси ярдәмче  хуҗалыкны  үстерүгә бирелә торган  кредитлардан  агымдагы елда 20 авылдашыбыз  файдаланып  2млн.270мең льготалы кредит алды. Шул программа эшли башлаганнан бирле 65 авылдаш  9 млн.950 мең сум кредит алды.   

Авылыбызда  ялгыз калган өлкәннәр арта бара. Аларга 4 тән артык хезмәткәр  социаль ярдәм күрсәтә. Димәк шулкадәр кешенең эше бар. Аларның эшләреннән әби-бабайлар  барысы да канәгать.

Бүгенгесе көндә авылыбызда бары ике сугыш ветераны гына калды. Алар Хисамов Мортаза  Файзрахман улы Һәм Шарафутдинов Абдулаҗан Салахетдин улы.

Үткән җыелышта торак шартлары начар булган  ,  ярдәмгә мохтаҗ кияүгә китми калган, балаларсыз Хусаинова Зәрә апа, Усманова Магиря апа, балачак инвалиды Айзатуллова Наилә апа, Өч балалы  тулы булмаган Сафиналар гаиләсе ,Өч балалы тулы булмаган Ахматгараевлар гаиләсе турында  Нишләргә дип сүз йөрткән  идек. Бүгенгесе көндә Сафина Рәзинә Насых кызы   соц ипотека нигезендә фатирлы булды, шушы көннәрдә  сугыш ветераннарына  бирелә торган субсидия исәбенә Айзатуллова Наилә апага авылда , Кызыл Йолдыз урамында яңа йорт төзергә керешәчәкләр.

 Ә калганнары белән алга таба тагын эшлисе бар. 

Хөрмәтле авылдашлар!

Инде мәгълүм булганча,агымдагы елның 4 декабрендә  Россия Дәүләт думасына  чираттагы сайлаулар булачак. Хәзер бу хакта барлык мәгълүмәт чаралары да сөйли.Сайлауларга безнең авыл җирлегендә дә әзерлек эшләре алып барыла. 1352 номерлы Сайлау участогы булдырылды,(ул менә без утырган мәдәният йорты).Сайлау комиссиясе,аның рәисе расланды,урынбасары,сәркәтибе сайланды. Сайлучыларның саны 531кеше . Беренче мәртәбә шундый зур сайлауларда катнашучылар 18 кеше тәшкил итә.Сайлау вакыты иртәнге 8 дән кичке 8 гә кадәр. Сайлауларда  җиде сәяси партия катнаша

1. “Справедливая Россия”

2.   ЛДПР

3. “Патриоты России”

4. КПРФ

5. Яблоко

6. “Единая Россия”

7. “Правое дело”

Барыгызны да үткән сайлаулардагы кебек   бердәм, актив катнашырга  чакырам .

Чыгышымның ахырында, рөхсәт итегез барыгыз исеменнән дә Чүпрәле муниципаль районы башлыгы  Тимур Дмитриевичка,  оешма  вәкилләренә, килгән кунакларга зур рәхмәт белдерергә.

Игътибарыгыз өчен рәхмәт, сорауларыгыз булса бирегез.

                            Хөрмәтле иптәшләр!

Бүген, яки 15  ноябрь көнне, Чүпрәле муниципаль районы Иске  Чокалы авыл җирлегендә  чираттагы халык җыены үткәрелә. 

Җыенда катнашалар : Чүпрәле муниципаль районы башлыгы Тимур Дмитриевич Нагуманов, районның төрле оешма вәкилләре  .

Көн тәртибе.

1.Авыл җирлеге башлыгы Рәмис Рафагат улы Низамутдинов отчёты.

2. Вәкаләтле участок полиция майоры Алик Альберт улы Якупов отчёты.

3.”Низамов” крестьян-фермер хужалыгы башлыгы Альберт Альфик улы Низамов отчёты.

4.Төрлеләр.

